
«ԱՊՀ մասնակից պետությունների ագրոկենսաբազմազանության պահպանման մասին» կոնվենցիայի նախագծի (այսուհետ` Նախագիծ) վերաբերյալ հայտնում ենք հետևյալը.

Կովկասը, որի մասն է կազմում Հայաստանը, աչքի է ընկնում իր բացառիկ  հարուստ ագրոկենսաբազմազանությամբ, որի շնորհիվ  ԲՀՀ-ի (WWF) կողմից ընդգրկված է համամոլորակային նշանակություն ունեցող 200 էկոտարածաշրջանների ցանկում, սակայն այն ճանաչվել է նաև որպես վտանգված տարածք և ներառվել է 34 Առանցքային վտանգված տարածքների ցանկում: Հայաստանը հայտնի է նաև մշակաբույսերի վայրի ցեղակիցներով (252 բուսատեսակ), որի շնորհիվ համարվում է վայրի ցորենի, աշորայի, գարու և այծակնի տեսակների պահպանման գլոբալ կենտրոն: Այստեղ հայտնաբերված են մշակաբույսերի մեծ քանակի վայրի ցեղակիցներ (հացազգիներ, կերային բակլազգիներ, պտղատուներ), որոնք գենետիկական նյութի առանձնահատուկ աղբյուր են հանդիսանում: Այս հարուստ գենոֆոնդը օգտագործվում է ագրոկենսաբանական և ագրոտնտեսական  օգտակար  հատկանիշներով օժտված գյուղմշակաբույսերի նոր սորտերի ստացման համար:
Հայաստանի բույսերի գենետիկական ռեսուրսների հարուստ բազմազանությունը ներառում է նաև հինավուրց տեղական, աբորիգեն և ժամանակակից սելեկցիայի սորտեր և վայրի ուտելի բույսեր: Հանրապետության տարածքում աճում են պտղահատապտղատու և հատիկաընդեղեն մշակաբույսերի բազմաթիվ վայրի տեսակներ՝ բանջարանոցային (280 բուսատեսակ), յուղատու, դեղատու, համեմունքային բույսերի վայրի ազգակիցներ:
Գյուղատնտեսական արտադրության ինտենսիվացումը, բույսերի աճելավայրերի կորուստը և դրանց տարաբնակեցումը, սպառման շուկաների հարաճուն գլոբալիզացիան, կլիմայական փոփոխությունների արդյունքում արտադրական փոփոխությունները բերում են ագրոկենսաբազմազանության պահպանության նոր ռազմավարության անհրաժեշտության: 

Երկրի կենսաբազմազանության պահպանության և բնական պաշարների կայուն օգտագործման ու կառավարման ոլորտում կարևորվում է միջազգային համագործակցությունը, որը նպատակ ունի հատուկ ուշադրություն դարձնել նշված բնագավառում արդյունավետ լուծումների մշակմանը նպաստող գործունեությանը` ներառյալ տվյալ ոլորտում որոշում կայացնողներին, ինչպես նաև հասարակության լայն զանգվածներին ճշգրիտ տեղեկատվության տրամադրումը և արագ արձագանքումը: 
Հարկ է նշել նաև, որ Նախագծի 9-րդ հոդվածով սահմանված ազգային բյուջեների միջոցների հաշվին կատարվելիք Կոնվենցիայի շրջանակներում իրականացվող միջոցառումների ֆինանսավորման հարցը հնարավոր է դիտարկել Կոնվենցիայի ստորագրումից հետո` այն ընդգրկելով Հայաստանի Հանրապետության 2017-2019 թվականների պետական միջնաժամկետ ծախսերի ծրագրում:

Ելնելով վերոհիշյալից՝ «ԱՊՀ մասնակից պետությունների ագրոկենսաբազմազանության պահպանման մասին» կոնվենցիայի ստորագրումը Հայաստանի Հանրապետության գյուղատնտեսության նախարարությունը գտնում է նպատակահարմար:
